
Аннотация: В статье рассматривается 

и анализируется роль ремесел в 

экономической жизни Самаркандской 

области во второй половине XIX - начале 

XX века. 

KIRISH 

XIX asrning ikkinchi yarmida Zarafshon vohasida sanoatning rivojlanishi asta-sekinlik 

bilan rivojlanardi. Sanoatni asosini an’anaviy hunarmandchilik tashkil etdi. Ushbu tarixiy 

vaziyatda Turkiston general-gubenatorligi tomonidan yuritilgan mustamlakachilik siyosati, 

imperiya manfaatlari yoʻlida oʻlkaning iqtisodiy va madaniy hayotiga tazyiqi kuchaytirildi.  

Mustamlakachilik yillarida Turkistonning asosiy viloyatlaridan biri boʻlgan Samarqandda 

anʼanaviy hunarmandchilikning oʻz yoʻlidan borilgan. Аnʼanaviy hunarmandchilik iqtisodiy 

tizimda oʻz oʻrniga ega boʻlib, uning rivojidan mustamlakachilar ham katta manfaat 

koʻrganligini taʼkidlash lozim.  

ASOSIY QISM 

XIX asr ikkinchi yarmi – XX asr boshlarida Oʻrta Osiyo mintaqasida hunarmandchilik 

mahsulotlari ishlab chiqarish boʻyicha Samarqand viloyati oldingi oʻrinlarda turgan. Qadimdan 

shakllangan anʼanaviy hunarmandchilik Rossiya imperiyasi mustamlakachiligi yillarida ham 

mahalliy xalq tomonidan rivojlantirilgan. Samarqand aholisining 29 foizi mustaqil kasb-hunar 

egasi hisoblangan xoʻjaliklardan iborat boʻlgan.  

Ushbu davrda Samarqand hududida an’anaviy kulolchilik ancha rivojlangan boʻlib, 

mahalliy kulolchilikda asosan sirlangan va sirlanmagan sopol buyumlar ishlab chiqilar edi. 

Samarqand viloyati hududida 1872–1876 yillarda, 37 ta, 1888 yilda 57 ta kulolchilik 

ustaxonalari faoliyat yuritganligi toʻgʻrisida ma’lumotlar mavjud. Bu raqamlardan koʻrinib 

turibdiki, kulolchilik bilan shugʻullanuvchilar soni Samarqandda koʻpayib borgan. Samarqand 

ustalari tomonidan tayyorlangan idishlar sifatli boʻlib, bozorlarda tez sotilgan. Ular tayyor 

mahsulotni doʻkonning oʻzida savdogarlarga sotganlar. Savdogarlar esa ularni bozorda oʻz 

narxidan ikki barobar qimmatga sotgan. Kulollar olibsotarlar bilan aloqa qilib, buyumlar pulini 

oldindan olar va narxini ham oʻzlari belgilar edilar. faoliyat yuritganligi toʻgʻrisida ma’lumotlar 

mavjud. 

Samarqand kulollarning savdogarlar bilan aloqa qilishi foydali boʻlgan, chunki ustalar 

bozorlarda oʻz doʻkonlariga ega boʻlmaganlar. Kulollar asosan oʻz oila aʼzolari, baʼzi hollarda 

aka-ukalari bilan ishlar edilar. Shogird tushgan begona bolalar faqat ovqatlanib, oʻz mehnati 

uchun haq olmaganlar. Usta kulolchilikni oʻz ota-bobolaridan oʻrganib, uni farzandlariga 

oʻrgatgan va u avloddan-avlodga oʻtib kelgan. «Samarqand qariyalarining taʼkidlashicha, 1890–

1895 yillarda bozorlarda koʻplab kulolchilik mahsulotlari, guldon, meva-cheva qoʻyiladigan va 

Xitoy vazalariga oʻxshash idishlar tayyor lanib, viloyat kulollari har tomondan oʻzlarini 

koʻrsatib, ravnaq topmoqdalar». Samarqand kulolchilik markazlaridan biri boʻlgan.  

Mustamlakachilik davrida Samarqand viloyatida hunarmandchilikning asosiy turlaridan 

biri toʻqimachilik boʻlgan. Ustaxonalarda ishlangan matolarning sifati ancha yuqori boʻlgan.  

XIX asr oxirlarida, korxonalarning toʻquv dastgohlari zamonaviy dastgohlar bilan 

almashtirila boshlangan edi. Samarqanddagi ustaxonalarda asosan yigirilgan ipni Moskvadagi 

“Malyutin – K” manufakturasidan sotib olganlar. Ular yigirilgan ipning har 10 funtini (1 funt – 

409,5 grammga teng) 5 rubl 70 tiyindan xarid qilganlar. Mahalliy savdogarlar bozorlarda sotgan 

iplar qimmatroq turgan. Bitta dastgohi bor ustaxonada bir kunda 8 arshin (1 arshin – 0,71 metrga 

teng) mato tayyorlangan va kunlik foyda 10 tiyin boʻlgan. Ular 290 ish kunida 2320 arshin mato 

toʻqiganlar. Yiliga bir dastgohda mato toʻqigan yollanma ishchi va shogirdlarga sarflagan 

mablagʻ 580 soʻmni tashkil etgan. Maʼlumotlarga koʻra, 1897 yili bir dastgohdan 230 soʻm sof 

foyda olingan. Har bir dastgohda bitta ishchi ishlagan, baʼzi hollarda ishchini usta-xoʻjayin 

nazorat qilib turgan. Yollanma ishchiga oziqovqat bilan birga, yiliga 100 soʻm pul toʻlangan. 

Ularga haq toʻlash ustaxonalarda har xil boʻlgan. Maʼlumotlarga koʻra, viloyatning eng katta 

toʻqimachilik korxonalarida 5–6 tagacha dastgoh boʻlib, ularda koʻproq mato toʻqilgan.  

1869 yil Samarqand shahrida 881 ta toʻquvchilik, 42 ta boʻyoqchilik korxonalari mavjud 

boʻlgan. 1870 yilga kelib, bu koʻrsatgich 893 ta toʻquvchilik, 47 ta boʻyoqchilik korxonalarni 

tashkil qildi.  

XIX asr oxiriga kelib Samarqandda ishlab chiqilgan toʻquvchilik mahsulotlariga naqsh 

berish sanʼati ham rivojlanib bordi. Shu tu fayli Samarqand toʻqimachilik mahsulotlari ichki 

bozorida chetdan keltirilgan sanoat mollarini siqib chiqara boshladi. Bunda quyidagi fikrlarni 

keltirish oʻrinlidir, hunarmandchilik sohasida Samarqandda tayyorlanilgan rangli ip-gazlamaga 

ehtiyoj katta edi. Rus savdogarlari, amaldorlari hatto, podsho xonadoni uchun buyurtma asosida 

maxsus kashtachilik mahsulotlari, duxoba, dasturxon va choyshablar tayyorlanilgan. Mahalliy 

hunarmandlar xomashyo sifatida oʻlkaning paxta va ipakidan foydalanib, shoyi, atlas, chit, 

alacha, doka, boʻz, salla, belbogʻ kabi koʻplab mahsulotlarni ishlab chiqarib, bozorni toʻldirib 

borganlar. Toʻquvchilik korxonalarida ishlab chiqarilgan matolar alohida boʻyash ustaxonalariga 

boʻyatilgan. Matolar mahalliy xalq tomonidan tayyorlangan ishqor yordamida qozonlarda 

qaynatilib, soʻngra boʻyalgan. Matolarni mahalliy ustalar koʻpincha qizil, ochqizil, sariq, 

toʻqsariq, havorang, zangor, pushti ranglarga boʻyaganlar. Ustaxonalarda boʻyoq tayyorlashda 

mahalliy xomashyodan foydalanilgan. Boʻyoqlar tabiiy va sunʼiy boʻlgan. Ustalar asosan 

buyurtmachiga xizmat qilgan. Аgar buyurtmachi matoni faqat qaynatib oqartirmoqchi boʻlsa, 

usta olgan foyda yiliga 150 soʻmni, agar boʻyab ham be9rsa foyda 500 soʻmni tashkil etgan. 

Ustalar koʻp hollarda oilaviy ish olib borganlar. Ular yollangan ishchiga kuniga 30 tiyin, 

shogirdga esa faqat ovqat berishgan. Buyurtmani asosan rangli matolar savdosi bilan 

shugʻullanuvchi savdogarlarga berganlar. Boʻyoqchilar oʻz doʻkonlariga ega boʻlmagan. Bu 

davrda Samarqandda yahudiylar matolarni nil boʻyogʻiga (toʻq koʻk rang) boʻyash bilan 

shugʻullanganlar. Paxta va ipak matoni boʻyashda sovuq nildan, jun matolarni boʻyashda issiq 

nildan foydalanganlar. Ustalar 1 funt matoni boʻyash uchun 10 tiyindan 20 tiyingacha haq 

olganlar. Ular bir kunda 15 funtgacha matoni boʻyaganlar. Nil boʻyogʻiga boʻyashda ustalarning 

bir yilda olgan sof foydalari 280 soʻmni tashkil etgan. 

XIX asr oxiri – XX asr boshlariga kelib Samarqand toʻquvchilari oʻz ishlarini 

yengillashtirish, tezlashtirish va mahsulot sifatini yaxshilash maqsadida toʻquv dastgohlariga 

yangi moslama – moki oʻrnatib Oʻrta Osiyo hunarmandlari orasida yangilik qildilar. Natijada, 

Samarqand hunarmandlari 1892 yili ishlab chiqarishni 3145620 soʻmga oshirib, bu koʻrsatkich 

1891 yilga qaraganda 78490 soʻm koʻp boʻlgan. Tayyorlangan sifatli mahsulotlarni 

hunarmandlar chetga chiqarishni yoʻlga qoʻyib, ishlab chiqarishdan katta foyda olganlar. Bu esa 

Samarqand hunarmandlari tomonidan tayyorlangan mahsulotlar obroʻyini Oʻrta Osiyo 

bozorlarida yanada oshirgan. Toʻqimachilik korxonalari ham yildan-yilga koʻpayib borib, 1870 

yili 740 ta, 1872 yili 827 tani tashkil etgan. Shuning uchun ham XIX asr oxiriga kelib 

Samarqand viloyatida toʻqimachilik butun hunarmandchilikning 55,8 foizini tashkil etgan.  

XULOSA 

Xulosa qilib aytganda, XIX asr ikkinchi yarmi – XX asr boshlarida Rossiya imperiyasi 

hukmron boʻlgan davrda ham Turkistonda oʻziga xos tarzda iqtisodiy rivojlanish boʻlganligi, 

yaʼni sanoat, hunarmandchilik, savdo-sotiq aloqalarining rivojlanganligi oʻsha davrda ham 

yurtimizda iqtisodiy masalalarni yechishda mahalliy imkoniyatlardan optimal darajada 

foydalanilganligi, oʻsha davr uchun rivojlanishning oʻziga xos yoʻnalishi mavjudligidan dalolat 

beradi. Vatanimiz tarixining sahifalarini yangi maʼlumotlar bilan boyitish va tariximizni 

haqqoniy yoritish uchun ularni oʻrganish dolzarb ilmiy-tarixiy muammo sanaladi. 

